Berakhirnya Pertukaran Mata Wang Negara Brunei Darussalam
dengan Mata Wang Malaysia

Pertukaran mata wang Negara Brunei Darussalam dengan mata wang Negara
Malaysia telah berakhir pada 21 Jun 1973. Selepas tarikh tersebut mata wang
Negara Malaysia dianggap sebagai mata wang asing dan terus ditukar oleh
bank-bank Brunei dengan mata wang Brunei mengikut kadar penukaran
mata wang pasaran. Manakala peraturan saling pertukaran mata wang Brunei
dengan Badan Mata Wang Singapura masih lagi berterusan. Kedua-dua mata
wang Brunei dan Singapura masih diterima sebagai mata wang biasa.

Sebelum itu, pada tahun 1972, Kerajaan Brunei, Malaysia dan Singapura
masih bersetuju mengenai mata wang yang telah dikeluarkan oleh Lembaga
Pesuruhjaya Mata Wang Malaya dan British Borneo akan terus diterima oleh
pihak-pihak berkuasa mata wang bagi ketiga-tiga negeri tersebut manakala
pada 22 Mei 1973, Lembaga Mata Wang Brunei telah menamatkan peraturan
saling pertukaran mata wang dengan Bank Negara Malaysia.

Sejak Lembaga Mata Wang Brunei ditubuhkan di bawah Akta Mata
Wang 1967 pada 12 Jun 1967, Negara Brunei Darussalam telah mengeluarkan
mata wangnya yang pertama. Dengan berakhirnya peraturan saling pertukaran
mata wang dengan mata wang Malaysia telah membawa kepada perubahan-
perubahan kepada peraturan-peraturan kawalan kewangan negara. Tambahan
lagi dengan peraturan ini mata wang Brunei telah menjadi bertambah kukuh
dan teguh di pasaran.




